
YOSHLAR MA’NAVIYATI VA MILLIY QADRIYATLAR
Mustaqillikning dastlabki yillaridayoq mamlakatimizda yoshlarning milliy va umuminsoniy qadriyatlarni o‘rganishi ularning qadriga etishi va shu asosda tafakkurining yangilanishiga alohida e’tibor qaratilgan. 1994 yilda prezident I.A.Karimov farmoni bilan «Ma’naviyat va ma’rifat» markazlarining tashkil qilinishi, 1996 yil 11 sentyabrda «Ma’naviyat va ma’rifat» markazlarining faoliyatini takomillashtirish to‘g‘risida qaror qabul qilinishi va shu asosda 1997 yil 24 martdan barcha o‘rta maxsus va oliy o‘quv yurtlarida «Ma’naviyat asoslari» fanini o‘qitishning joriy qilinishi. 
1999 yil 30 avgustda «Ma’naviyat va ma’rifat» kengashining tashkil qilinishi bu masala davlat siyosati darajasiga ko‘tarilganidan dalolat beradi. CHunki milliy va umuminsoniy qadriyatlarni bilmasdan yoshlar hech qachon ma’naviy kamolotga erisha olmaydilar. Madomiki, shunday ekan o‘z tadqiqotimizda talaba yoshlar ma’naviyati va milliy qadriyatlarining o‘zaro aloqadorligi hamda umuminsoniy qadriyatlarning talaba yoshlar ma’naviy shakllanishining ta’sirini tahlil qilishga harakat qildik. Istiqlolga erishgan har bir xalq, millat va davlat o‘z taraqqiyot yo‘llarini qidiradi. Siyosiy hokimiyatni qo‘lga olish milliy taraqqiyot uchun dastlabki qadam, barcha muammo ushbu hokimiyatni qo‘lda saqlab qolish, kishilar qalbida istiqlolga ishonch uyg‘otish va ularni jamiyatni yangilashga jalb etishdadir.

SHuning uchun ham Prezident Islom Karimov o‘z mamlakati istiqboli haqida fikr yuritar ekan, quyidagicha ta’kidlaydi: "Mustaqil O‘zbekistonning kuch-qudrat manbai xalqimizning milliy qadriyatlarimizga sodiqligidir. Xalqimiz adolat, tenglik, ahil qo‘shnichilik va insonparvarlikning nozik ko‘rtaklarini asrlar bo‘yi avaylab-asrab kelmoqda. O‘zbekistonni ma’naviy yangilashning oliy maqsadi ana shu an’analarni qayta tiklash, ularga yangi mazmun bag‘ishlash, zaminimizda tinchlik va demokratiya, farovonlik, madaniyat, vijdon erkinligi va har bir kishini kamol toptirishga erishish uchun shart-sharoit yaratishdir".

Falsafiy tafakkur asosidagina bu muammolar bilan bog‘liq bo‘lgan tarixiy, ijtimoiy-siyosiy, iqtisodiy, ma’naviy, mafkuraviy masalalarni chuqur ilmiy umumlashtirish, asosiy qonunlari va qonuniyatlarini ochib berish mumkin. Bu boradagi falsafiy umumlashmalar o‘tmishning ilmiy yakuni hamda istiqlolni to‘g‘ri anglash, taraqqiyotga yo‘naltirilgan mafkura uchun zarur bo‘lgan muhim dastur hamdir.

Milliy qadriyatlar turmush tarzimiz, ma’naviy qiyofamiz, muqaddas ma’volarimizni anglash, davlatchilik an’analarimizni tiklashga, xalqimizning istiqbol to‘g‘risidagi asriy orzularini ro‘yobga chiqarishga yordam beradi va bu borada xalqni xalq, millatni millat sifatida birlashtiradi. O‘z qadriyatlarini va qadrini bilgan xalq olomonga aylanmaydi, buyuk ishlarga qodir ekanini his qiladi, istiqlolini omon saqlaydi, farzandlarining kamoloti uchun qayg‘uradi. Aynan shuning uchun ham milliy qadriyatlar jamiyatni yangilanishiga xizmat qiluvchi ma’naviy omil hisoblanadi.

Respublikamiz mustaqillikka erishgach, milliy qadriyatlarga e’tibor kuchaydi. Milliy qadriyatlar mamlakatimiz mustaqilligini mustahkamlaydigan, xalqimizni ma’naviy poklanishga etaklaydigan asoslardan biridir. Xalqimizning avlodlardan-avlodlarga meros qolib kelayotgan milliy qadriyatlari uzoq tarixiy jarayonda shakllangan. Ularning o‘tmishi uch ming yildan ortiq davrni o‘zida mujassamlashtiradi. Ular Markaziy Osiyo sivilizatsiyasini yaratdi. Bizning milliy qadriyatlarimiz ana shu sivilizatsiyaga xos jihatlar: tug‘ilgan makon va ona yurtga ehtirosi, avlodlar xotirasiga sadoqat, kattalarga hurmat, muomalada mulozamat, hayo, andisha kabilarning ustuvorligi bilan ham xarakterlanadi.

«Jamiyatning ma’naviy yangilanishida,-deydi Prezidentimiz I.Karimov, - biz bir narsani yaxshi anglab olishimiz kerakki, umumiy va maxsus bilimlarga ega, ongli, tafakkuri har xil «izm»lardan ozod, zamonaviy dunyoqarash, milliy va umuminsoniy qadriyatlarga voris bo‘lgan insonlargina fuqarolik jamiyatini barpo etishga va uni yanada takomillashtirishga qodir bo‘ladi.

Ta’lim modelidan ko‘zlangan bir maqsad bor. Uning vositasida biz dunyodan munosib o‘rin olishga, o‘zbek nomini yanada keng yoyib tarannum etishga erishamiz.

Bugun xalqaro hayot, kishilik taraqqiyoti shunday bosqichga kirganki, endi unda harbiy qudrat emas, balki intellektual salohiyat, aql-idrok, fikr, ilg‘or texnologiyalar har qiluvchi ahamiyat kasb etadi. Amir Temur bobomizning «Kuch - adolatda» degan mashhur ta’birini bugungi kunga nisbatan qo‘llab aytadigan bo‘lsak, men unga qo‘shimcha qilib «Kuch - bilim va tafakkurda» degan bo‘lardim».

Ushbu jarayonlar yoshlarga o‘z ta’sirini o‘tkazmasdan qolmaydi. Xo‘sh yoshlar kim? Ularga qanday xususiyatlar xos? YOshlar jamiyat a’zolarining eng aktiv qismi bo‘lib, ular o‘zlarining bunyodkorlik ishlari bilan ijtimoiy hayotning hamma sohalariga sezilarli ta’sir ko‘rsatib, mamlakatimizning sotsial-iqtisodiy rivojlanishiga salmoqli hissa qo‘shmoqdalar. Bugungi kun hammamizni ijtimoiy ishlarda aktiv bo‘lishga, ishlab chiqarish samaradorligi, mehnat unumdorligini uzluksiz oshirishga da’vat etadi. Binobarin, jamiyatimizni takomillashtirish yo‘lidan muvaffaqiyatli olg‘a qarab borishi ko‘p jihatdan yoshlarning ta’lim-tarbiyasi, ularning ijtimoiy aktivligiga bog‘liqdir.

Hozirgi avlodning, ayniqsa yoshlarning Vatan oldidagi, tarix oldidagi xizmatlari eng avvalo, mamlakatimizda qurilayotgan demokratik jamiyatni yanada takomillashtirish vazifasini qay darajada muvaffaqiyatli uddalashi bilan o‘lchanadi.

YOshlar tarbiyasi haqida qayg‘urish - ertangi kun, yorqin kelajak haqida qayg‘urish demakdir. YOsh avlodning mamlakat iqtisodi va madaniyatini rivojlantirishga qo‘shayotgan hissasi qanchalik salmoqli bo‘lsa, jamiyat ularga shunchalik ko‘p ne’matlar beradi. Jamiyat-yoshlarga, yoshlar-jamiyatga! YOshlarning huquq va vazifalarining birligi ana shunday o‘zaro munosabatda o‘z ifodasini topadi. YOshlarning aktiv faoliyati ularni har tomonlama kamol toptirish bilan bog‘liqdir. SHu sababdan yoshlarda yuksak g‘oyaviylik, e’tiqodni, mehnatga ijodiy munosabat, axloqiy poklikni tarbiyalash, ijtimoiy aktivlikning shakllanishi. va takomillashuviga ta’sir etadigan omillarni ishlab chiqish, barkamol avlodning voyaga etishida oliy o‘quv yurtlaridagi o‘quv jarayoni bilan bir qatorda tarbiyaning boshqa shakllari ahamiyatini oshirish, yoshlarda aktiv hayotiy pozitsiyani, ijtimoiy aktivlikni shakllantirish va takomillashtirish kabi masalalar katta ahamiyat kasb etadi.

YOshlarning jamiyatda tutgan o‘rni va roli murakkab masaladir. Demokratik jamiyat qurilishi davrida yoshlarning sotsial-siyosiy, njtimoiy aktivligi tobora kuchayib bormoqda. Mamlakatimizda yoshlarning o‘qish va ijodiy mehnatda, jamiyat hayotida faol qatnashishlari uchun zarur bo‘lgan barcha sharoitlarni yaratib berish haqida doimo g‘amxo‘rlik qilib kelinmoqda.

Istiqlol yillarida mamlakatimizda inson ma’naviy yuksaldi, uning umumiy ta’lim va madaniy qiyofasi o‘zgardi. Respublikamizda faqatgina umumiy o‘rta ta’limgina amalga oshirilib qolmay, balki mehnatkashlar uchun hozirgi fan va madaniyatning barcha yutuqlaridan bahramand bo‘lishga imkoniyatlar ochildi. Hozirgi kunda O‘zbekistonda 10 mingdan ortiq umum ta’lim maktablarida 5 mln.ga yaqin o‘g‘il-qizlar ta’lim olmoqda. YUzlab litsey-kollejlarda 360 ming dan ortiq o‘quvchi ixtisos o‘rganmoqda. 63 ta oliy o‘quv yurtlarida har yili 52 mingga yaqin malakali mutaxassis tayyorlanib, hayotga yo‘llanma olmoqda. Ular xalq xo‘jaligining barcha sohalarida muvaffaqiyatli mehnat qilmoqdalar.

Har tomonlama etuk kishini kamol toptirish o‘z-o‘zidan amalga oshmaydi, albatta. Buning uchun ko‘p yillar davomida tinimsiz g‘oyaviy​siyosiy tarbiya jarayonini amalga oshirish-yoshlarda, jumladan, talabalarda yuksak e’tiqodni, demokratik ideallarga cheksiz ishonchni, g‘oyaviy matonatni, siyosiy hushyorlikni, buzg‘unchi g‘oya va mafkuralarning zararli ta’siriga qarshi kurashish ko‘nikmasini shakllantirish kerak.

Bugungi talaba yoshlar ertangi kunda mamlakatimiz oldida turgan ulug‘vor vazifalarni amalga oshirishga tayyorlanayotgan kishilardir. Bugungi talabalar istiqlol mash’alini yoqqan kishilar avlodi, ular yaratayotgan yangi jamiyatni kelajak tomon olib boruvchi yoshlardir. Ular bu boradagi mas’uliyatni doimo esda tutmoqlari kerak.

Jamiyatimiz rivojining hozirgi bosqichida yoshlarning ma’naviy sohadagi faolligi ularning o‘z aktiv hayotiy pozitsiyasini ongli va ijodiy ravishda amalga oshirishidan iboratdir. Bunday pozitsiya-yurtimizda ozod va obod Vatan, erkin va farovon hayot qurishi siyosatining mohiyatini bilishni, ijtimoiy hodisalarga teran munosabatni, jamiyat taraqqiyotining ustuvor vazifalarini chuqur o‘rganishni, ya’ni nazariya bilan amaliyotni mohirona qo‘shib olib borishni, mehnatga faol munosabatni, yuksak e’tiqod va axloqiy fazilatlarni namoyon etishni anglatadi.

Mamlakat hayotini takomillashtirishda, sog‘lom turmush tarzini qaror toptirishda, inson omilini faollashtirishda oliy o‘quv yurtlari oldiga nihoyatda katta va mas’uliyatli vazifalar qo‘yilgan. Yoshlarning ma’naviy faolligi deganimizda, ularning o‘z maqsadlarini ro‘yobga chiqarishdagi faoliyatga qanday munosabatda bo‘lishlariga alohida e’tibor bermoq, lozim. O‘zi tanlagan mutaxassislikka to‘la ishonch, oliy o‘quv yurtini tugatgandan keyin mustaqil mehnat hayotini to‘g‘ri tasavvur qilish, mutaxassislikni egallashda o‘zidagi qobiliyat, bilim darajasining etarligini anglash kabilar talaba yoshlarning faolligiga katta ta’sir etish bilan birga ularning oliy o‘quv yurtidagi va undan tashqaridagi faoliyatlariga bo‘lgan munosabatlarini ham belgilab beradi. Talaba yoshlarning o‘quv jarayoniga, oliy o‘quv yurtidagi jamoat ishlariga va o‘z faoliyatiga ongli munosabati ular faolligining asosiy ko‘rsatkichlari hisoblanadi.

Jamiyatimizni milliy qadriyatlar asosida, jumladan, yoshlarning faolligini yanada kuchaytirishda oliy o‘quv yurtlari oldiga juda katta va mas’uliyatli vazifalar qo‘yilmoqda. Bizning mamlakatimizda demokratiyani rivojlantirish, sog‘lom turmush tarzini mustahkamlash, yangi insonni kamol topshirishning muhim muammolari amalda hal qilinayotgan hozirgi bosqichda yoshlarning roli tobora ortib bormoqda.

YOshlar ma’naviyati, avvalo, milliy qadriyatlar ta’sirida shakllanadi. Zero, oila, maktab, mahalla bu jarayonning tamal toshini qo‘yadi. O‘rta ta’lim muassasalari va oliy maktab yoshlarni yanada yuksakroq ma’naviy qiyofasini shakllantirishga xizmat qiladi. Bu esa ular faolligini oshirish, yoshlarda milliy qadriyatlarga sodiqlik tuyg‘usini tarbiyalashga xizmat qiladi.

